
Nunavut peqatigalugu pisortatigoortumik ataatsimoorussamik suleqatigiiffimmik pilersitsinissamut 

Naalakkersuisut Inatsisartoqarfimmilu Siulersuisoqarfik Nunavummi inatsisartunut naalakkersuisuinullu 

saaffiginnissuteqarnissaannik piumaffigeqqullugit Inatsisartut aalajangigassaattut siunnersuut. 

(Inatsisartunut ilaasortaq Aki-Matilda Høegh-Dam, Naleraq) 

(Siullermeerneqarnera) 

Inatsisartunut ilaasortap Aki-Mathilde Høegh-Dam Naleqqameersup siunnersuutaannut Demokraatiniit 

imaattumik oqaaseqaateqassaagut. 

 

Ukiorpassuarni nuna qaninnerpaatut sanilerisatsinni, uagutsinnut nunatta kitaani najugaqartunit 

annersusumik suleqateqarnissamik kissaateqarneq takuneqarsinnaasutut Naalakkersuinikkut 

naggueqatigut peqatigalugit ineriartortinneqarsimavoq. 

 

Silaannakkut aqqutit maanna qujanartumik ukiup ilarujussua periarfissaaleqqissimasut maanna 

killiffigisatsinnut tunngaviliisuulluinnarput, qularutissaanngilaq immitsinnut qaninnerusutut misiginerput 

silaannakkut aqqutit periarfissaaleqqinnerini suli aamma nukittorsarneqarlutik ineriartortinneqassasut. 

 

Ukiut hornorujulikkaat naajartorneraniilli maannamut Nunavut peqatigalugu siunnerfeqaqatigiinnissamik 

isumaqatigiissutit arlalippassuit maanna pigaagut, Naalakkersuinikkullu sulinermi malitseqartillugit suliat 

ineriartortinneqarlutillu suliarineqarput. 

 

Naalakkersuisut akissuteqaataanni oqaatigineqareersutut 2024-imiit 2033-imut Nunatta Nunanut Allanut, 

Sillimaniarnermut illersornissamullu Politikkissaannut periusissiaq partiinit tallimaasunit sisamanit 

tunuliaqutserneqarluni saqqummiunneqarpoq. Tassani maanna siunneruuteqartup siunnerfianinngaanniit 

annertunerusumik siunnerfeqarluni oqaasertalersorneqarsimanera tapersersorparput, tassalu Alaskami, 

Yukon-imi, Northwest Territoriemi, Nunavummi, Nunavimmi kiisalu nunatsinnit Naalakkersuisutigut 

inatsisartutigullu suleqatigiinnerup pilersinnissaannut ineriartortinnissaannullu periarfissat 

misissorneqassasut. 

 

Siunnerfeqaqatigiinnissamut isumaqatigiissutit maannamut isumaqatigiissutigineqarsimasut: 

 

1989: Canada/Nunavut Kalaallillu Nunaata akornanni Baffinnip Kanerliumanersuani qilalukkat qaqortat 

qernertallu pillugit suleqatigiinnissamik isumaqatigiissut. 

2000: Ataavartumik suleqatigiinnissamik ineriartortitsinissaq pillugu siunnerfeqaqatigiinneq 

2006: Ilassutitut isumaqatigiissut, niueqatigiinnerup annertusarneqarnissaannut siunerfiliisoq 

2022: Kulturikkut, ilinniartitaanikkut inuusuttunut, aningaasaqarnikkut ineriartortitsineq kiisalu 

piujuartitsinermi silallu pissusaannut suleqatigiinnissamik siunnerfileeqatigiinneq 

2023: Pikialasorsuarmik aqutsineq pillugu isumaqatigiissut 

2024: Uagut nammitsinnik periusissiarput: Pineqartilluta ilaasassaagut, Nunarput Nunarsuarmi 

2025: Nunanut Kalaallit Nunaat, piujuartitsisumik aalisarneq pillugu isumaqatigiissut.  

Isumaqatigiissutit qulaani tigussaasumik siunnerfeqaqatigiiffiusut avataatigut ullumikkut nunarsuarmi pisut 

pissaanilissuillu issittumut appakaakkaluttuinnarnerisa malitsigisaannik immitsinnut pisariaqartinnitsinnit  

minnerulersitsinavianngillat, issittumi sakkutooqarnikkut atortulersuutit, sakkutuullu najuunnerat 

alliartortillugu akornatsinni annertuumik immitsinnut pisariaqartippugut, tamannalu aallaavigalugu 

periusissiaq 2024-imiit 2033-imut Nunatta Nunanut allanut, Sillimaniarnermut illersornissamullu politikki 

tapersersorparput, taasanilu oqaasertaliussat issittumi naggueqatitsinnut tamanut sammisup 

ineriartortinneqarneranut peqataassalluta. 

 

Taamak oqaaseqarluta siunnersuuteqartup siunnerfgisaannit annerusumik Naalakkersuisut 

suleriaqqinnissaannik kissaappavut, siunnersuullu taamak iluseqartillugu itigartitsissutiguneqassasoq 

kaammattuutigalugu. 

 

 


